
Vashishthaprokta Shiva Dhyana Mantra Puja

వశిష్ఠప్రోక్తా   శివధ్యానమన్త్రపూజా

వేతాలభైరవావూచతుః  -
యేన మన్త్రేణ  నచిరాత్ సమ్యగారాధితో హరః ।
ప్రసాదమేష్యత్యవనౌ  తన్నో వద మహామునే ॥ ౧౧౬॥
యథా చారాధయిష్యావస్తన్త్రం  యద్యాదృశః క్రమః  ।
తత్సర్వం మునిశార్దూల  వక్తుమర్హసి  చోత్తరమ్ ॥ ౧౧౭॥
యథా త్వదుపదేశేన ప్రాప్స్యావో  నచిరాద్ హరమ్ ।
యథా వాచాం మునిశ్రేష్ఠ  హ్యనుశాధి న తౌ త్వయి ॥ ౧౧౮॥
వసిష్ఠ ఉవాచ -

ప్రసన్న  ఏవ భవతోర్వృషకేతుః సహోమయా ।
నచిరాత్ స్వయమేవాత్ర ప్రసాదం  చ సమేష్యతి ॥ ౧౧౯॥
సర్వైర్దేవగణైః    సార్ధం  సభార్యో వృషభధ్వజః ।
ఆకాశమార్గేణాయాతః  పాలయన్ స్వసుతౌ గృహాత్ ॥ ౧౨౦॥
కిన్తు మానుషదేహౌ వామధివాస్య తపోవ్రతైః   ।
స్వయన్నేష్యతి కైలాసం  గాణపత్యే నియోజ్య వామ్ ॥ ౧౨౧॥
అహం చాప్యుపదేక్ష్యామి యథా భర్గం  యువాం ద్రుతమ్  ।
ప్రాప్స్యథః  పార్వతీపుత్రావేకాగ్రం   శ‍ృణుతం తు తత్ ॥ ౧౨౨॥
చిరాత్ ప్రసీదతి  ధ్యానాన్నచిరాద్ధ్యానపూజనాత్  ।
తస్మాద్ధ్యానం  పూజనం చ కథయామ్యద్య తత్త్వతః ॥ ౧౨౩॥
తేజోమయః సదా శుద్ధో జ్ఞానామృతవివర్ధితః   ।
జగన్మయశ్చిదానన్దః  శౌరిబ్రహ్మస్వరూపధృక్  ॥ ౧౨౪॥
మహాదేవో మహామూర్తిర్మహాయోగయుతః సదా ।
జగన్తి తస్య రూపాణి తాని కో గదితుం క్షమః ॥ ౧౨౫॥
కిన్తు యైరిహ  రూపైస్తు  విచరత్యేష శఙ్కరః ।

తేషాం యన్మే జ్ఞానగమ్యం  తత్రేష్టం   నిగదామి వామ్ ॥ ౧౨౬॥
ప్రథమం  శ‍ృణుతం మన్త్రం  తతోఽనుధ్యానగోచరమ్ ।
తతః క్రమం  తు పూజాయాః క్రమాద్వృత్తం  నరర్షభౌ  ॥ ౧౨౭॥
సమస్తానాం స్వరాణాం తు దీర్ఘాః  శేషాః సబిన్దుకాః  ।
ఋఌశూన్యాః సార్ధచన్ద్రా   ఉపాన్తేనాభిసంహితాః ॥ ౧౨౮॥
ఏభిః పఞ్చాక్షరైర్మన్త్రం   పఞ్చవక్త్రస్య  కీర్తితమ్  ।
క్రమాత్  సమ్మదసన్దోహ -నాదగౌరవ-సంజ్ఞకాః  ॥ ౧౨౯॥
ప్రాసాదస్తు  భవేచ్ఛేషః పఞ్చమన్త్రాః  ప్రకీర్తితాః   ।
ఏకైకేన  తథైకైకం   వక్త్రం  దేవం ప్రపూజయేత్  ॥ ౧౩౦॥
ఏకం సముదితం కృత్వా పఞ్చభిర్వా ప్రపూజయేత్  ।
ప్రసాదేనాథ  వా పఞ్చవక్త్రం  దేవం ప్రపూజయేత్  ॥ ౧౩౧॥
సమ్మదాదిషు మన్త్రేషు  ప్రాసాదస్తు  ప్రశస్యతే  ।
శమ్భోః ప్రసాదనేనైష   యస్మాద్వృత్తస్తు మన్త్రకః  ॥ ౧౩౨॥
తేన ప్రాసాదసంజ్ఞోఽయం   కథ్యతే మునిసత్తమైః  ।
తస్మాత్ సర్వేషు మన్త్రేషు  ప్రాసాదః  ప్రీతిదః  పరః ॥ ౧౩౩॥
ఆమోదకారకః శమ్భోర్మన్త్రః  సమ్మద ఉచ్యతే ।
మనఃప్రపూరణాచ్చాపి  సన్దోహః  పరికీర్తితః ॥ ౧౩౪॥
ఆకర్షకో  భవేన్నాదో గురుత్వాద్గౌరవాహ్వయః  ।
ఏతద్వ్యస్తం సమస్తం చ మన్త్రం  శమ్భోః ప్రకీర్తితమ్   ॥ ౧౩౫॥
పఞ్చాక్షరం తు యన్మన్త్రం  పఞ్చవక్త్రస్య  కీర్తితమ్  ।
యువాం తేనైవ  మన్త్రేణ  ఆరాధయతమీశ్వరమ్ ॥ ౧౩౬॥
ధ్యానం వక్ష్యామి శ‍ృణుతం సమ్యగ్వేతాలభైరవౌ  ।
పఞ్చవక్త్రం  మహాకాయం జటాజూటవిభూషితమ్ ॥ ౧౩౭॥
చారుచన్ద్రకలాయుక్తం  మూర్ధ్ని  బాలౌఘభూషితమ్ ।
బాహుభిర్దశభిర్యుక్తం  వ్యాఘ్రచర్మామ్బరామ్బరమ్  ॥ ౧౩౮॥
కాలకూటధరం కణ్ఠే నాగహారోపశోభితమ్ ।
కిరీటబన్ధనం  బాహుభూషణం చ భుజఙ్గమాన్  ॥ ౧౩౯॥

బిభ్రతం  సర్వగాత్రేషు  జ్యోత్స్నార్పితసురోచిషమ్ ।
భూతిసంలిప్తసర్వాఙ్గమేకైకత్ర   త్రిభిస్త్రిభిః   ॥ ౧౪౦॥
నేత్రైస్తు  పఞ్చదశభిర్జ్యోతిష్మద్భిర్విరాజితమ్  ।
వృషభోపరి సంస్థం  తు గజకృత్తిపరిచ్ఛదమ్ ॥ ౧౪౧॥
సద్యోజాతం వామదేవమఘోరం చ తతః పరమ్ ।
తత్పురుషం తథేశానం పఞ్చవక్త్రం  ప్రకీర్తితమ్   ॥ ౧౪౨॥
సద్యోజాతం భవేచ్ఛుక్లం  శుద్ధస్ఫటికసన్నిభమ్  ।
పీతవర్ణం  తథా సౌమ్యం వామదేవం మనోహరమ్ ॥ ౧౪౩॥
నీలవర్ణమఘోరం  తు దంష్ట్రా  భీతివివర్ధనమ్  ।
రక్తం తత్పురుషం దేవం దివ్యమూర్తిం మనోహరమ్ ॥ ౧౪౪॥
శ్యామలం చ తథేశానం సర్వదైవ  శివాత్మకమ్ ।
చిన్తయేత్ పశ్చిమే త్వాద్యం ద్వితీయం తు తథోత్తరే ॥ ౧౪౫॥
అఘోరం దక్షిణే దేవం పూర్వే తత్పురుషం తథా ।
ఈశానం మధ్యతో జ్ఞేయం  చిన్తయేద్భక్తితత్పరః ॥ ౧౪౬॥
శక్తిత్రిశూలఖట్వాఙ్గవరదాభయదం    శివమ్ ।
దక్షిణేష్వథ హస్తేషు వామేష్వపి తతః శుభమ్ ॥ ౧౪౭॥
అక్షసూత్రం  బీజపూరం భుజగం డమరూత్పలమ్ ।
అష్టైశ్వర్యసమాయుక్తం  ధ్యాయేత్తు హృద్గతం  శివమ్ ॥ ౧౪౮॥
ఏవం విచిన్తయేద్ధ్యానే  మహాదేవం జగత్పతిమ్ ।
చిన్తయిత్వా ద్వారపాలాన్ గణేశాదీన్ ప్రపూజయేత్  ॥ ౧౪౯॥
విశుద్ధిం  పఞ్చభూతానాం చిన్తయిత్వా తతో ముహుః ।
అష్టమూర్తీస్తతః   పశ్చాత్ పూజయేదష్టనామభిః  ॥ ౧౫౦॥
ఆసనాని చ తస్యాథ పూజయేత్ సకలాని తు ।
భావాదీన్యష్టపుష్పాణి  హృదైవ  వినియోజయేత్ ॥ ౧౫౧॥
నారాచముద్రయా  తస్య తాడనం పరికీర్తితమ్ ।
విసర్జనం  ధేనుముద్రాం  దర్శయిత్వా విధానతః ॥ ౧౫౨॥
నిర్మాల్యధారణం కుర్యాత్ సదా చణ్డేశ్వరం  ధియా ।

ప్రత్యేకం  పఞ్చభిర్మన్త్రైరఙ్గాదీని   ప్రమార్జయేత్   ॥ ౧౫౩॥
సమ్మదాదిభిరేతస్య పూర్వోక్తైర్నరసత్తమౌ  ।
బాలాం జ్యేష్ఠాం  తథా రౌద్రీం  కాలీం చ తదనన్తరమ్ ॥ ౧౫౪॥
కలవికరిణీం దేవీం బలప్రమథినీం  తథా ।
దమనీం సర్వభూతానాం మనోన్మథినీం తథైవ  చ ॥ ౧౫౫॥
అష్టౌ తాః పూజయేద్దేవీః  క్రమాచ్ఛమ్భోశ్చ  ప్రీతయే  ।
ఏవం శివం పూజయిత్వా ధ్యానతత్పరమానసః ॥ ౧౫౬॥
జపేన్మాలాం సమాదాయ మన్త్రం  ధ్యాత్వా తథా గురుమ్ ।
ఏకం పఞ్చాక్షరం మన్త్రమేకం  ప్రాసాదమేవ  వా ॥ ౧౫౭॥
తత్సక్తమనసౌ  జప్త్వా శీఘ్రం  సిద్ధిమవాప్స్యథః  ।
ఇతి కాలికాపురాణే ఏకపఞ్చాశత్తమాధ్యాయాన్తర్గతా

